
Ɗerewel ana Pol sə vinden ayak anà
ɗo sə

Kolosiya ahay
Aɗakay way pə deftere a anan
Sa ɗaf Egliz a ̀ wulen su doh sə Kolosiya na ̀,

Epafəras. À alay ana Pol sə vinde ɗerewel a anan
na ̀, tinen a ̀ dangaymaya tə Epafəras. A ɗakan atan
anan na ̀, Yesu Almasihu winen bahay a pa nga sə
way ahay fok, aday a ɗakan atan anan azla a tinen
a ̂ təra kawa su ɗo mə japay a tə Yesu Almasihu
ataya awan. Matanan, aɗaf nga pə Yesu a zalay
asan way sə daliyugo ahay fok, tə̂ pərahan azar
ana ̀ atətak way ataya bay.

Nga sa 'am ahay
Yesuwinen bahay a pa nga səway ahay fok (1.1-
23)

Yesu na ̀, way aMbərommi ɗer awan (1.24 - 2.5)
Anjahay wiya mbala ɗo a Yesu Almasihu ahay
(2.6 - 4.6)

Andav sa 'am ahay (4.7-18)

Pol a jan ayak 'am anà Kolosiya ahay
1 Sə vindek ikwen ayak ɗerewel a anan na ̀, nen

Pol, nen ɗo ana Mbərom sə ngaman aday sə təra
anan ɗo maslan ana Yesu Almasihu ata awan.
Ɗerewel a anan a zlak ayak nà, a ̀ alay a manay wa
tə Timote mərak a mənuko ata awan. 2Mə vindek
ikwenayakanà kwanay ɗoaYesuahaya ̀Kolosiya,
kwanaymərak amanayahay,mə japay aya təYesu

Almasihu. Mbərom Bəbay a mənuko a ̂ gak ikwen
sumor aday a ̂ varak ikwen zay anahan.

Pol a ngəran anà Mbərom anga ɗo sə Kolosiya
ahay

3A ̀ alay awurawura, manay apanmi ga amboh
anga kwanay cəna, mə mbəɗek anan a ̀ nga wa sə
ngəran anà Mbərom anga kwanay bay re. 4 Mə
ngəran anga mə slənek kwanay na ̀, kə təmihen
Yesu Almasihu a ̀ mivel a kwanay inde tə ɗiɗek
awan, aday kwanay apan ki gen anan asan zek
ana ̀ ɗo a Yesu ahay re. 5Ki gen matanan na ̀, anga
kə sənen zle Mbərom kə̀ lavak ikwen anan zek tə
way lele aya àmburoma ̀mananahanawan. Aday
kwanay apan ki ɗəfen anan iɗe a ̀ way a kwanay
saa njaɗ anan mba ata awan. Kə sənen pə way a
Mbərom a sə lavak ikwen anan zek ata na ̀, kurre
a ̀ alay a kwanay sə sləne ləbara mugom a sa 'am
ɗiɗek a ata awan. 6 Ləbara sa 'am a mugom ata
na ̀, kà tak 'am pə daliyugo kwa aha fok. Kə̀ tərak
na ̀, kawa se ́ aday winen apan i har, a wahay wan
bayak a ata awan. Natiya, 'am a Mbərom winen
apan i zəga sa zla pa 'ampa 'am a ̀wulen a kwanay
inde ɗukwen matanan re. A dazlan sə zəga sa zla
pa 'am pa 'am a ̀wulen a kwanay, à alay a kwanay
a sə sləne Mbərom ka ̀ gak ikwen sumor acəkan
ata awan. 7 Sə ɗakak ikwen anan ləbara sa 'am a
mugomatana ̀, Epafəras, car amanay i ̀mer suway
a Yesu Almasihu inde. Winen a ga mer su way a
Yesu Almasihu nà, tə mivel kərtek awan. Winen
apan i ga mer su way a Yesu a ̀ga kwanay a ̀ yime a
manay inde. 8Epafəras ata nà, kə̀ ɗakak umo anan
mer suway anà Apasay aMbərom sə varak ikwen
məgala sə pəlay mərak ahay ata awan.

9 Anga nan kutok, a ban kwa pə ana manay
sə sləne ləbara a kwanay ata wa nà, manay
mə mbəsakak sa gan amboh anà Mbərom anga
kwanay bay hwiya. Ma gan amboh nà, anga aday
kə̂ sənen way anahan sa gan may, aday a ̂ varak
ikwen kəlire* tə asan way tə məgala sə Apasay
anahan. 10 Natiya tə kəlire sə asan way ata ku-
tok, anjahay a kwanay i zlan a ̀ nga anà Bahay a
mənuko, ki gen way anahan sa ganmay ahay fok,
aday ki gen mer su way lele aya cara cara. Ata
asan way a kwanay pə Mbərom i zəga nə pa 'am
pa 'am. 11Ma gan amboh ana ̀ Mbərom ɗukwen,
anga aday a ̂ varak ikwen məgala sə mazlaɓ ana-
han sə jəra njənjan, aday sə səmen anà way ahay
fok tə ataslay mivel awan. 12 Matanan, ngəren
ana ̀ Bəbay Mbərom anga kə̀ varak ikwen cəveɗ sa
njaɗ magwagway anahan sə lavan a zek a ana ̀ ɗo
anahan ahay a ̀ mburom a ̀ man jiyjay a inde ata
awan. 13 Mbərom kə̀ təmak ahay mənuko à alay
a məgala ana bahay sə iɗe zənzen a wa, aday a
pak mənuko a ̀man sə bahay a wan anahan ləliwe
ata awan. 14 Sə təmay ahay mənuko a ̀ alay ana
Fakalawwa nə, wan aMbərom, anga kə̀pəsek uko
anan ines a nuko ahay.

Yesu Almasihu nà, Bahay sə lavan nga anà way
ahay fok

15 Mbərom na ̀, kula ɗowan kə̀ canak anan tə
iɗe bay. Əna Yesu Almasihu ɗowan a mezeze a
Mbəromata kà kak uko anan ahayMbəromawan.
Yesu a na ̀, winen murkwaya sa wan a Mbərom
* 1:9 Kəlire a anan na ̀, madan bay, əna asan way ana Apasay a
Mbərom.

ahay. A lavan nga ana ̀way a Mbərom mə ndakay
aya kəzlek jiga fok. 16Mbərom a ndakayway ahay
fok nə tə alay awan anahan ata awan, kwa a ̂ ga nə
pə daliyugo, kwa a ̀ mburom awan fok, kwa way
aday ɗə canan zle ataya, kwa way aday ɗə canan
bay ataya fok, kwaway təməgala a ̀mburomataya
awan, kwa maslay a Mbərom ahay tə bahay a
tinen aya təke fok. Way ataya fok mə ndakay aya
nə, tə alay a wan anahan ata awan, aday ana ̀wan
anahan ata re. 17 Winen na ̀, a lahan ana ̀ way
ahay fok, adayway ataya ta ga inde ɗukwen, anga
winen a re. 18Winen nà, pa nga ana ɗo sə japay tə
winen ahay fok, tinen zek anahan awan. Winen
adazlan sə way ahay fok. Sa lah sə slabakay ahay
a ̀ məke wa mama'am nà, winen a re. Matanan
kutok, winen kə̀ lahak anan pa 'am ana way ahay
fok. 19Mazlaɓ sə way a a ̀ Mbərom a inde ata fok
na ̀, inde à wan anahan atamatana re, anga a zlan
a ̀ nga ana ̀ Mbərom a nə matana awan. 20 A nan
a ̀ Mbərom a na ̀, way a mə ndakay ataya, kwa à
mburom, kwa pə daliyugo fok, 'am a ̂ zlan atan pi
zek təwinen nə təmez anawan anahan ata awan.
Matanan kutok, zay inde à wulen a Mbərom tə ɗo
ahay anga wan anahan ata awan, anga kə̀ pəkak
ananmez anahan, kə̀məcak pə dədom.

21 Kwakwa ata na ̀, kwanay dəren dəren pi
zek wa tə Mbərom, kə təren nà, ɗo maniɗe
anahan ahay, anga ki gen nə way lelibay aya
awan. Abayak nga a kwanay ɗukwen, lelibay
aya re. 22 Əna Yesu kə̀ tərak ɗo zənzen awan,
aday kə̀məcak anga kwanay. Matana həna kutok
na ̀, Mbərom kə̀ zlahak anan məlmal anahan tə
kwanay, tə amacawananahanaata awan. Natiya

kwanay kə təren ɗo cəncan aya, aday ki mben
apan sə tavay pa 'amaMbərommənjəna ines aday
ɗowan i mba apan sa mak ikwen anan mungok
sabay. 23Natiya kutok, pərihen anan azar hwiya
sa ɗaf nga nà, pa 'am sə ləbara a mugom ata pac
pac, kâ sa dagwirenwa bay fok. Tiven na ̀, njənjan
lele. Ɗəfen anan abayak nga a kwanay na ̀, dook
pə ləbara sa 'am a mugom a mbala a kwanay a sə
sləne kurre ata awan. Ləbara sa 'am ata ɗukwen,
daliyugo kəzlek kə̀ slənek anan fok coy re. Həna,
nen Pol na ̀, Mbərom kə̀ tərak nen ɗo si mer suway
anahan, anga sə ɗakay anan ləbara sa 'am a anan
re.

Mer suway a Pol sa ga anga ɗo a Yesu ahay
24Hənana ̀, nenapanni taslay ananmivel tə ɗəce

uno ahay sa ga anga kwanay ata awan. A ̀ alay
ata na ̀, Yesu Almasihu a kà sak ɗəce, matanan nen
ni sa ɗəce anga ɗo anahan ahay tinen zek anahan
ata awan. Na ga ɗəce matanan na ̀, anga aday mer
su way anahan sə dazlan a ̀ mivel a kwanay inde
ataya a ̂ ndav wa. 25 Mbərom kə̀ zəɓak nen ɗo si
mer su way anahan a ̀ wulen su ɗo anahan ahay
wa. A ganmay na ̀, nə̂ ɗakak ikwen anan ləbara sa
'amanahanmugomata fok. 26Kurreatana ̀, ləbara
sa 'am mugom ata nə mi ɗer awan, ɗowan a san
anan fan bay. Aya həna na ̀, Mbərom kà kak anan
ahay uho anà ɗo anahan ahay kutok. 27A nan anà
Mbərom na ̀, ɗo anahan ahay pu kon pu kon fok ta ̂
san way anahan mi ɗer ata na ̀, winen lele aday tə
mazlaɓ a re. Way ami ɗer ata na ̀, Yesu Almasihu a
a ̀mivel a kwanay inde ata awan. Təwinen awan,
ki mben apan sa ɗaf anan abayak nga a kwanay

dookpaman səmazlaɓ anahan a aday ki sa njihen
a uda ata awan.

28Anga nan,manay apanmi ɗakan anan ana ̀ ɗo
ahay fokna ̀, YesuAlmasihuawan. Manayapanmi
təkəren atan, manay apan mi jan atan panan fok
na ̀, tə kəlire aMbərom a sə varan umo ata awan. A
nanumo jiyanà, ɗomə japay aya təYesuAlmasihu
ahay fok tə̂ təra na ̀, ɗo ma san nga aya pa 'am a
Mbərom. 29Nen apan ni rəzlen a ̀ngawa sa gamer
suway ata təməgalambala Yesu Almasihu a ì nen
inde nà, anga nan kutok. Sa gamer suway a i ̀ nen
inde na ̀, məgala ata awan.

2
1 U no nà, sənen apan lele, mer su way həna

nen apan ni ga ata na ̀, ma da 'am awan. Na ga
mer su way a ma da 'am ata na ̀, anga kwanay ɗo
sə Kolosiya ahay, tu ɗo sə Lawdikiya ahay, aday
ɗukwen, anga azar su ɗokula tə canakuno fanbay
ataya re. 2Na gamatananna ̀, anga sə varak ikwen
məgala aday kə̂ sənen zek a ̀wulen a kwanay ahay
inde, kə̂ təren zek kərtek awan. Aday asa u no na ̀,
kə̂njiɗen kəlire sa san ɗiɗek aMbərom fok. Ata na ̀,
ki sənen anan way a Mbərom a mi ɗer ata awan,
kawa sa ja na ̀, Yesu Almasihu. 3Kəlire tə asanway
lele aya fok ɗi tan a ̀ nga na ̀, a ̀ Yesu Almasihu inde.

4 Nə ɗakak ikwen anan ayak way a anaya na ̀,
anga aday ɗowan a ̂ sa wurbasak ikwen awan saa
njak kwanay tə wurwer sa 'am ahay bay. 5 Sənen
apan lele re, kwa nen inde a ̀wulen a kwanay ibay
dəp na ̀, apasay uno inde tə kwanay. Nen apan ni
taslay mivel tə mindel na ̀, anga nə sləne kwanay
apan ki gen way tə cəveɗ aya awan, aday aɗaf nga

a kwanay pə Yesu Almasihu na ̀, mə tavay a demer
demer lele.

Anjahay su ɗo ana Yesu Almasihu ahay
6 Həna na ̀, kə təmihen Yesu Almasihu a ̀ mivel

a kwanay inde winen nə bahay a kwanay a coy.
Anga nan kutok, azla a kwanay na ̀, a ̂ təra kawa
azla su ɗo mə japay aya tə winen acəkan ataya
awan. 7 Matanan, hen sləlay a ̀ winen inde lele,
kawa se ́ sa pak anan sləlay anahan ahay a ̀ yugo
inde lele ata awan. Həren a ̀ 'am anahan inde, aɗaf
nga a kwanaypəwinen a ̂ ganənjənnjan kawaana
kwanay a sə tətak ata awan. Ngəren ana ̀Mbərom
bayak awan.

8 Aya əna, sənen pi zek lele, bina ɗo ahay ti i
njak kwanay tə atətak way mungwalay aya, aday
tə asan way kəriya aya awan. Aday cəkəbay asan
way a tinen ataya nə asanway su ɗo zənzen awan,
kabay asan way sə apasay lelibay aya sə daliyugo
a anan, bina asan waymbala Almasihu itəbay. Kə̂
pəken anan sləmay ana ̀ atətak way a tinen ataya
bay jiga awan, 9 anga anjahay a Mbərom fok na ̀,
winen ì zek ana Yesu Almasihu inde. 10Matanan
həna, kwanay kə jipen tə winen a kutok ata na ̀,
ApasayaMbəromɗukwenkə̀rahak àkwanay inde
coy re. AngaAlmasihu ana ̀, Bahay apanga səway
a təməgala aya a ̀mburom ata fok.

11 Anga ajapay a kwanay tə winen ata na ̀,
Mbərom kà gak pikwen mez anahan sə ɗakan
anan anà ɗo ahay kwanay nə ɗo anahan ahay.
Kwakwa ata a jan ana ̀ Yahuda ahay na ̀, tâ gaɗ
mədəndalas anga tinen ɗo anahan ahay. Aya
kwanay həna kutok na ̀, Mbərom a a ga pikwen
mez sə ɗakay anan nə kwanay ɗo anahan ahay ite.

A gaway ata nə tə alay su ɗo bay, əna tə alay awan
anahan Yesu Almasihu awan. Winen kà rak ahay
kwanay a ̀ anjahay a kwanay sə kwakwa lelibay
ata wa coy. 12 À alay a kwanay sa ga baptisma
ata na ̀, kə̀ tərak kawa ta lak kwanay a ̀ məke inde
pə kərtek a tatə Yesu Almasihu awan. Aday a ̀ alay
a kwanay sa may ahay a ̀ a'am wa ata ɗukwen kə̀
tərak kawa Mbərom a slabakay ahay kwanay à
məke wa pə kərtek a tatə Yesu Almasihu a re. A
təramatanan na ̀, anga kwanay kə ɗəfen apan nga,
məgala a Mbərom inde sə slabakay ahay kwanay
a ̀ məke wa kawa anahan sə slabakay anan ahay
Yesu Almasihu a ̀məke wa ata re.

13A ̀ alay ata na ̀, Mbərom a ca pikwen nà, kawa
ɗo ma mac aya awan, anga kwanay na ̀, ɗo sa ga
ines ahay, aday anga kà gak pikwen mez sə ɗakay
anan kwanay nə ɗo anahan ahay ata fan bay re.
Aya həna kutok, Mbərom kə̀ varak ikwen sifa tə
Yesu Almasihu. Aday asa, winen kə̀ pəsek uko
anan ines a mənuko ahay fok re. 14 A ̀ alay ata
na ̀, sariya a Mbərom kə̀ bənak mənuko, anga ɗə
pərahak anan azar ana ̀ 'am anahan ma ja aya ata
bay. Əna pə dəɓa anahan a wa na ̀, Mbərom kə̀
ngərwak anan ɗerewel a aday gudire sə ines a
mənuko ahaymə vinde aya uda ata aday kə̀ darak
anan pə dədom a mə zləlngaɗ awan. Matanan
sariya inde puko sabay sə coy. 15 À alay a Yesu
Almasihu sa mac pə dədom a mə zləlngaɗ ata na ̀,
kə̀ jakak anan alay pa nga anà məgala ana bahay
sə setene ahay a ̀ bagəbaga mburom inde ata fok,
ka ̀ mbak patan. Kə̀ pəkak atan waray ì iɗe pa 'am
sə ɗo ahay fok re.

16Anga nan kutok, ɗowan â sa mak ikwen anan

mungok pa 'am sə way sa pa, kabay pə way sa sa
ahay bay. Matanan asa re, ɗowan â sa mak ikwen
ananmungok pa 'am sa ga azar uko pə ava pə ava
atabay, kabaypa 'amsagaazarukopəkiyapəkiya
ata bay, kabay pa 'am sə ɗəfan apan anà luvon sa
man uda ata bay jiga awan. 17Way ataya fok na ̀,
minjepəwaysaanayahay, bina ɗiɗek səwayataya
fok na ̀, a ̀ Yesu Almasihu a inde. 18 Ɗo ahay inde
bayak awan tinen apan ti zluwe anan ɗo ahay ta
sa ja na ̀, ɗo ahay tə̂ nahay anan nga a tinen aday
tə̂ ɗəfan apan ana ̀ maslay a Mbərom ahay re. Tə
varan zlangar ana ̀ cœn sə zuɓay a tinen ahay ta sa
ja nə Mbərom sa man atan anan ahay way ataya
i ̀ cœn sə zuɓay inde. Ajalay nga a tinen aya nə pə
way sə daliyugo a anan ɗəkɗek. Matanan jəba su
ɗo ataya na ̀, kâ sa bənen atan a ̀ 'am wa bay jiga
awan, anga tinen ɗo sə həran nga i ̀ zek ahay, ɗo
sə kwecele ahay re. 19 Ɗo ataya na ̀, tə mbəsakak
sə japay tə Yesu Almasihu. Winen nga awan pu
ɗo a Yesu ahay, aday hawal si zek ahay ta njaɗ sə
japaypi zeknà, angangaataawan. Dəmbazl si zek
ahay tə japay atan pi zek aday a njaɗ sa har tə alay
aMbərom kutok re.

20 Həna kə sənen apan zle lele, kwanay na ̀, kə
məcenpəkərtek a təYesuAlmasihu coy. Anganan,
apasay sə daliyugo a anaya ti mba pikwen sabay.
Ata na ̀, ki gen way ahay hwiya kawa kwanay
ɗo sə daliyugo ahay nə angamaw? Abay ike kə
ɗəfen anan apan ana ̀ 'am sə awan aya pərsləsle
na ̀, angamaw? 21 'Am kawa: «Kə̂ laman alay anà
way a anan bay», «Kə̂ tukom way a anan bay»,
kabay «Kə̂ zəɓa anan way a anan bay» re. 22 Ɗa
jak ɗi ɗəfan apan ana ̀ way ataya cəna, ɗa san zle,

ta nay a ̀ abayak nga su ɗo zənzen a wa ɗəkɗek,
way ataya fok ti lize. 23Mama'am a nà, ɗo ahay tə
bayak na ̀, atətak way ataya tə varan kəlire ana ̀ ɗo
ahay, anga atətak way ataya ti gan bəlaray ana ̀ ɗo
ahay sa ga pəra kawa sa zlan à nga anà ɗo ahay, sə
nahay anannga a ̀məndak, aday səkətah anannga
a tinen re. Aya əna,mer suwaymatananataya fok
na ̀, imanzekana ̀ ɗoahay səmbasaypimer suway
sə ubor si zek ahay bay re.

3
Yesu Almasihu kə̀ mbəɗahak ikwen anan anja-

hay
1Kə sənen apan zle coy kwanay nà, kə slabiken

ahay a ̀ məke wa tatə Yesu Almasihu fok. Anga
nan kutok, ɗəfen anan abayak nga a kwanay nə
dook pəway aya aday kwanay saa njaɗ a ̀mburom
ata awan. Ki njiɗen anan na ̀, a ̀ man ana Yesu Al-
masihu, ɗowan amənjahay a tə day sə alay puway
a Mbərom ata awan. 2Matana awan, abayak nga
a kwanay a ̂ ga nə ɗəgəcce pə way a à mburom ata
awan, bina kə̂ bayiken pə way sə daliyugo ahay
bay. 3Anga nan kutok, kə sənen apan zle, kwanay
na ̀, kə məcen, aya əna Mbərom kə̀ slabakak ahay
kwanay a ̀ məke wa. Natiya kutok, sifa a kwanay
inde wiya awan, winen mi ɗer a a ̀ alay ana Yesu
Almasihu inde pə cakay aMbərom. 4Tə ɗiɗek a na ̀,
Yesu Almasihu nəwinen sifa a kwanay. Natiya, pə
luvon a aday Yesu Almasihu a kà sak a sləray ahay
ata nə kwanay ɗukwen ki sləren ahay nə təwinen
awan, aday təmazlaɓ anahan a re.

5Anga nan kutok, mbəsiken anjahay a kwanay
lelibay ataya fok. Mbəsiken way kawa aja ́n uho,
aga way sə waray ahay, aga ubor pə way ma ga
waray aya awan, tə way lelibay aya awan, aga
iɗe pə way ahay. Bina ka sak i gen iɗe pə way
ahay na ̀, ki ɗəfen anan apan kawa tinen mbərom
ahay. Mbəsiken anan way ataya fok. 6 Anga mer
su way a lelibay ataya fok, Mbərom i ga mivel pu
ɗo sə ɗəfan apan bay ataya awan. 7 À alay ata na ̀,
anjahay a kwanay a ɗukwenmatana awan, ki gen
ahay jəba si mer su way a lelibay ataya re.

8 Aya həna kutok na ̀, mbəsiken way ataya fok:
Kî gen mivel bay, awan a ̂ cəɓak ikwen bay, ki ̂ gen
anan way lelibay aya anà ɗo ahay bay, kâ si gen
mənjelgek bay, ka ̂ sa nəsen anan 'am ana ̀ ɗowan
bay, 9 ka ̂ sa gəɗen anan mungwalay i ̀ zek ahay
bay, anga anjahay a kwanay lelibay a sə kwakwa
ata na ̀, kə mbəsiken anan ti mer su way anahan
aya təke fok. 10Həna Yesu Almasihu kə̀mbəɗahak
ikwen anan anjahay a kwanay wiya awan. Kawa
kə pəken zana wiya a pi zek, kə təren ɗo wiya aya
coy. Ɗowan a kwanay wiya ata winen apan i zəga
səndakayzeknəpacpac, angaadaykî genminje tə
Mbərom, ɗosəndakaykwanayataawan. Natiyaki
mben apan sa san ananMbərom lele cərah kutok.
11 Anga nan kutok, həna na ̀, awan sə gəzla anan
Yahuda ahay pi zek wa tu ɗo azar aya na ̀, ibay. Ɗo
ma gaɗmədəndalas aya awan, tu ɗo ma gaɗ a bay
aya fok, tinen nə kərtek. Ɗo mə vəzle a bay aya
awan, tu ɗo mə vəzle a bay a tə mindel ataya fok,
tinen kərtek a re. Aday ɗo ɓile aya awan, tu ɗo ɓile
aya bay ata awan, tinen kərtek a ca. Ɗo ataya fok,
awan kə̀ gəzlak atan alay pi zek wa bay. Anga zek

ana Yesu Almasihu a nà, winen pa nga sə ɗo ahay
fok, aday a ̀mivel su ɗo anahan ahay inde fok re.

12Matanan, kwanay nà, kə təren ɗo a Mbərom
ahay coy, a pəlay kwanay anga winen a sə walay
kwanay. Anga nan, sumor a na ̀, azla a kwanay
a ̀ cəveɗ a Mbərom inde a ̂ ga nə lele. Gen anan
sumor ì zek ahay fok, təren ɗo lele aya awan, ɗo
mənahayngaayaawan, ɗo səkəffeayaawan, aday
ɗo sə munapanaw ahay re. 13 Səmen anan i ̀ zek
ahay. Kwa abay awan inde kə̀ slahak anan ù uko
inde anà ɗowan aya dəp na ̀, tə̂ pəse zek ahay, anga
Bahay a mənuko na ̀, winen apan a taa pəsek uko
anan ines a nuko ahay. 14Way lele bina maw na ̀,
sənen zek a ̀wulen a kwanay ahay inde. Ata ki gen
matanan na ̀, asan zek i japay kwanay pə kərtek
awan, adaymivel a kwanay ahay ɗukwen, ti ga nə
kərtek a re.

15 Mbəsiken anan mivel a kwanay anà zay a
Yesu Almasihu sə varak ikwen ata anga aday â
lavannga ana ̀mivel a ̀kwanay. Mbəromangamak
ikwen ahay à zay anahan ata inde anga aday kə̂
təren uda zek kərtek awan. Natiya ngəren anan
kwasiwa siwa fok. 16 'AmanaYesuAlmasihua ̂ rah
anan mivel a kwanay ahay. Ɗiken anan anan 'am
a Mbərom i ̀ zek ahay, men anan zek ì zek ahay tə
atətak way ahay tə kəlire mbala ana Mbərom a sə
varak ikwen ata awan. Gen ara sə zambaɗ anan
Mbərom, tə ara sə həran nga, aday tə ara mbala
ana Apasay a Mbərom sə ɗakak ikwen anan ata
awan. Ngəren anan a ̀ Mbərom tə ataslay mivel
awan. 17Way a kwanay saa ga ta sa ja fok na ̀, gen
na ̀, təɗe kawa ɗo a Bahay Yesu ahay, ta sə ngəran
apan ana ̀Mbərom Bəbay a kwanay anga Yesu.

Anjahay su ɗo a Yesu ahay
18 Kwanay uwar ahay, ɗəfen anan apan anà

mbaz a kwanay ahay nə lele. Wita na ̀, way aday
təɗe ɗo a Yesu ahay ti ga ata awan.

19 Kwanay mungol ahay, pəlen anan uwar a
kwanay ahay lele, ka ̂ si gen atan alay bay.

20 Kwanay gwaslay ahay, bənen anan a ̀ 'am wa
ana ̀ atə bəbay a kwanay təmay a kwanay ahay pə
way ahay fok lele. Ata ki genmatanan na ̀, i zlan à
nga anà Bahay amənuko.

21 Kwanay bəbay sə gwaslay ahay kutok, ka ̂ si
ngərzen pə gwaslay a kwanay ahay ɓəra ɓəra bay,
bina ti njahay nə sleɓərɓərre.

22 Kwanay ɓile ahay ite, ɗəfen anan apan anà
bahay su doh a kwanay ahay lele. Kâ sa ɗəfen atan
apanna ̀, pə iɗeawaadaya ̂ zlanatan àngaata cəna
coybay. Əna ɗəfenatanapannə lele təmivel kərtek
awan, anga kwanay na ̀, ɗo sə jəjaran a ̀ Mbərom
ahay. 23Kwanay apan ki gen na ̀, mer wura wura
fok cəna, gen nə tə mivel kərtek awan, kawa ki
gen anan mer su way ana ̀ Bahay a mənuko, bina
ana ̀ ɗo zənzen a bay. 24 Sənen apan lele, saa varak
ikwenmagwagway pi mer su way a kwanay ahay
na ̀, zek a Bahay amənuko awan, i varak uko anan
way anahan sə zlapan anan ana ̀ ɗo anahan ataya
awan. Bahay a kwanay sa gan mer su way ata
na ̀, winen Almasihu. 25 Sənen apan lele asa re,
ɗowan a kà gak ines na ̀, Mbərom i gan sariya pə
ines anahan ata awan. Bina Mbərom a gəzla ɗo
ahay pi zek wa itəbay asanaw!

4
1 Kwanay bahay su doh ahay ite, gen anan nga



Kolosiya ahay 4:2 xiv Kolosiya ahay 4:9

ana ̀ ɓile a kwanay ahaynə lele aday tə cəveɗ awan.
Bina kwanay ɗukwen, kə sənen zle, bahay inde à
mburom pa nga a kwanay re asanaw?

Genananamboh àMbəromaday tərenɗomasan
way aya awan

2 Rəzlen anan a ̀ nga wa sa gan amboh anà
Mbərom ta sə ngəran kwa siwa siwa fok. 3 Gen
anan amboh a ̀Mbərom angamanay re. Gen anan
amboh anga aday mâ njaɗ cəveɗ sə ɗakay anan
ləbara sa 'am ana Almasihu mi ɗer ata ana ̀ ɗo
ahay. Hənamanay à dangayna ̀, anga ləbara sa 'am
anahan ata awan. 4 Gen anan amboh a ̀ Mbərom
na ̀, anga aday ûmo zek sə ɗakay anan 'am anahan
ana ̀ ɗo ahay cərah lele, kawa abay təɗe ni ɗakay
anan ata awan.

5Genanannga anà anjahay a kwanay àmamasl
su ɗo sa san Mbərom bay ahay inde ata na ̀, lele.
Kwa siwa cəna, ka ̂ sa təmen anan alay a bay, gen
nə way lele aya awan. 6 À akaɗ bala a kwanay
ahay inde nà, 'am a kwanay ataya fok a ̂ ga nə 'am
lele aya ma ɗaf nga awan. Matanan ki sənen sə
mbəɗahan apan anà ɗo sə cəce 'am ahay fok.

Aja 'ammədakwidok aya awan
7 Mərak a nuko Tikikus i ɗakak ikwen anan

ləbara sə njahay uno à man a anan ata awan.
Tikikus na ̀, winen mərak a mənuko, car uno re,
winen ɗo sa ga mer su way a Bahay a mənuko
ndekərkərre lele. Manay apanmi ganmer su way
ana ̀ Mbərom miya awan. 8 Nen apan ni slənak
anan ayak na ̀, anga aday a ̂ təkərek ikwen anan
ləbara a manay, aday i varak ikwen məgala sə
pərahan azar a Mbərom. 9 Tikikus i zlak ayak
tə mərak a mənuko Onesimus ɗo sə a ̀ga kwanay

awan. Winen nə car a mənuko, aday a ga mer
su way a Mbərom na ̀, ndekərkərre re. Tinen ti
ɗakak ikwen anan way sə təra a ̀ man a manay a
anan ataya fok. 10Matanan Aristarkus, ɗowan a
manay à dangay hənamiya ata ka ̀ jak ikwen ayak
'am. Aday Markus, wan a mərbay ana Barnabas
ka ̀ jak ikwen ayak 'am. Kə sənen apan zle, na
jak ikwen lele, Markus ka ̀ sak a dəzlek ayak na ̀,
təmihen anan lele. 11 Yesu sə ɗowan inde tə nga-
manYustus reata, ka ̀ jak ikwenayak 'am. A ̀wulen
ana ɗo su mo zek sa ga mer su way anga bahay a
Mbərom ataya na ̀, Yahuda maza aya ibay, si tinen
a maakankən'a ataya, coy. Tinen nà, ta mak uno
zek sə vuroməgala i ̀mer su way inde wanahan.

12Epafəras kà jak ikwen ayak 'am. Winen na ̀, ɗo
sə a ̀ga kwanay aya re, winen ɗo sa gamer suway a
Yesu Almasihu cite. Winen apan i rəzlen a ̀ ngawa
sa gan amboh ana ̀Mbərom pac pac anga kwanay.
A gan amboh aMbərom nà, anga aday kə̂ təren ɗo
mə jəraayaawan, kə̂ tərenɗomasanngaayaawan
aday kə̂ sənen sa ga way ana Mbərom sa gan may
fok kutok. 13Na san pi mer su way anahan sa ga
tə mətəndəron ataya zle anga kwanay, anga ɗo sə
Lawdikiyaahay, adayangaɗosəHirapolis ahayre.
Winen na ̀, ni ra ambar anahan a təte. 14Lukas car
a mənuko doktor ata kà jak ikwen ayak 'am aday
Demas ɗukwen kà jak ikwen ayak 'am re.

15Matanan jen anan 'am ana ̀ mərak a ̀ mənuko
ahay a ̀ Lawdikiya ataya awan. Jen anan 'am anà
Nimfa tuɗoaYesuahaysa taahalaynga àgawinen
ataya awan. 16Ɗerewel a anan na ̀, jingen anan a ̀ga
kwanay, aday kə̂ slənen atan anan ayak ana ̀ ɗo
sə egliz sə Lawdikiya ahay tə̂ jinge anan re. Aday

ɗerewel uno sə vinden ana ̀ Lawdikiya ahay ata kə̀
dəzlek ayak àga kwanay na ̀, jingen anan ite re.
17 Jenananana ̀Arkipusna ̀, a ̂demeɗpimer suway
a Bahay a mənuko səmbəsakan ata sa ga anan nə
lele.

18 Nen Pol, na jak ikwen ayak 'am. Nə vindek
ayak 'am a anan na ̀, tə alay uno awan. Sənen apan
lele re, nen na ̀, à dangay hwiya.
Natiya Mbərom â gak ikwen sumor anahan.

